
Шушма елгасының уң ягындагы узәнлектә  Себер юлының сул ягында урнашкан. Авылның көнчыгыш ягыннан Нәрма елгасы ага. Балтачтан 2 км көнчыгышта. Шәмәрдән тимер юл станциясеннән 20 чакрымда. «Норма ; җирлеге» муниципаль берәмлеге составында. 1918-1932 елларда Кариле авыл Советы үзәге. XVIII гасырда Казан губернасының Казан Арча даругасының Үтәгән Шадрин йөзлегендә. XIX гасырның беренче яртысында Казан өязенең Апаз волостенда, икенче яртысында һәм 1920 га кадәр Балтач волостенда. 1920-1930 елларда Татарстан АССРның Арча кантоны Балтач волостенда. 1930 елдан Балтач районы җирлегендә.
Авыл татар авылы буларак XVI гасырның икенче яртысында формалашкан. Борынгырак чорда бу урында мари кабиләләре яшәгәнлеге мәгълүм. Моның дәлиле булып Кирәмәт һәм Норма исемнәре сакланган, марилардан калган зират урыннары билгеле.
Авылның исеме турында төрле фикерләр бар. Профессор Фирдәвес Гарипова аны авылны нигезләргә мөмкин булган кара нугайларга бәйли. Авылның нигезлэнү вакытын искә алсак, бу фикерне кабул итү авыр. И. Износков узенең мәшһур китабында бу тирәнең гадәттә кышларын үтэ карлы булуы белән бәйли (кар иле, карлы ил). Халык телендәге риваятьләрдә авылга нигез салучыларның житәкчесе Кари исемле булган, шуңа күрә авылга Кари иле исеме бирелгән диелэ. Татар да авылга нигез салучының исеменә «иле» яки «җире» сүзе кушып исем бирүнең киң таралган булуын беләбез. Үзебезнең райондагы авылларның «Яңгул иле», «Борнак иле», «Тау- зар иле» дип аталуы моңа ачык мисал. Әнә шуларны исәпкә алып фикер йөртсәк, соңгы фараз хакыйкатькә иң якыны дип кабул итәргэ ныклы нигез бар.
1740 елларда православие карагруһчылары тарафыннан татар авылларындагы мәчетләр җимертелгән чорда Кариле инде зур авыл булган, анда 55 хуҗалык бар, мәчет эшли. Тирә-як авылларда мәчетләр җимертелсә дә, Кариле мәчете җимертелмәгән. Мондый сирәк очракта Рус православие чиркәвенең Изге Синоды 1742 елның маенда кабул иткән карар нигезендә җан башыннан «на новокрещенские нужнейшие расходы» зур обрәк салынган. Шиһабетдин Мәрҗани 1768 елда ук монда абруйлы мәдрәсә булганын яза. Аның мөдәррисе заманының шанлы имамы Габдессәлам бине Хәсән әл-Кариле булган. Үз заманында мәшһур саналган дистәләгән имамнар шул мәдрәсә дә Габдессәлам хәзрәттән гыйлем алганнар. Әлеге мәдрәсә татар дөньясында иң борынгылардан берсе һәм дәрәҗәлесе саналган. Н. Вячеслав та 1748 елда авылда мәдрәсә эшләвен искә ала.
XX гасыр башында чыгышы белән Кариледән булган Оренбург бае Хәйретдин Гайнетдинәв мәдрәсә-мәктәп өчен аерым бина төзетә - ул бер-беренә капма-каршы карап торган ике зур агач йорт булган.
Авылда бер зур мәчет эшләгән. XIX гасырның беренче яртысында анда, Габдессәлам хәзрәтнең эшен дәвам итеп, Фәйзулла Йәсыпов имамлык иткән. 1867 елның мартыннан аның эшен туганы Габдулла Йосыпов дәвам итә. Ул 1905 елда вафат булгач, имамлыкка указны улы Габдрәуф ала. Аның белән бергә Габделхак хәзрәт мөәзин вазыйфаларын башкара. Габдрәуф хәзрәт Кариле мәчетенең соңгы имамы, совет чорында ул репрессияләнә. Мәчетнең манарасы киселә. Мәдрәсә биналары белән бергә ул мәктәп итеп файдаланыла. Бүгенге көндә мәчет бинасы сакланмаган.
Яңа мәчет 1995 елның 25 февралендә ачылды. Зур мәһабәт бинада бишвакыт намаз өзелми. Мәчетнең имамы - Әгъзам хажи Һадиев.
XIX гасыр рәсми документларында авылның исеме Кече Норма дип бирелгән. 1858 елда монда 333 ир кеше, 320 хатын-кыз яшәгән. Авыл җәмгыятенең барлык җир биләмәсе 1167,4 дисәтинә тәшкил иткән. Аның 830,7 дисәтинәсе чәчүлекләр. Җирсез хуҗалыклар юк. 1884 елгы мәгълуматлар буенча авылда 60 баш ат, 85 баш мөгезле эре терлек, 150 баш вак терлек асрала. 91 хуҗалыкның 27се атсыз. 1878 елда авылда 55 хуҗалык, бер агач мәчет, мәдрәсә һәм тимерче алачыгы булган. 1885 елда инде хуҗалыклар саны 108, 344 ир-ат һәм 316 хатын-кыз яши. Халыкның тормыш дәрәжэсе «уртача» дип бәяләнә. Халык игенчелек һәм терлекчелектән тыш умартачылык, тимерчелек, урман кису, балта эше белән шөгыльләнә. Монда яшелчә үстеру киң таралган, яшелчә орлыклары җитештереп саталар. Мөхәммәтгали Усманов, шушының белән башлангыч капитал туплап, Казанның иң зур байлары рәтенә баскан. Авылның үзенә хас тагын бер шөгыле булган - монда дару үләннәре, үлән тамырлары үстерү, җыю белән шөгыльләнгәннәр. Кырык тартмачылар, йөреп сату итуче вак сәудәгәрләр күп булган. Курше авыллар белән бергәләшеп ел саен июннең өченче җомгасында Пүскән жыены уздырганнар.
Авыл узенең гыйлем ияләре белән генә түгел, зур эшмәкәрләре, сәүдәгәрләре белән татар дөньясында дан алган. Кариледән чыккан Мөхәммәтрәхим бине Юныс атаклы Казан сәүдәгәрләре Юнысовлар династиясенә нигез салган. Эшен бик түбәннән - Казан сәүдәгәрләрендә приказчик булып эшләүдән башлаган Мөхәммәтгали Усманов 1858 елда беренче гильдияле Казан сәүдәгәре булып җитлегә, Потомственный Почетный гражданин России титулын ала. Аның нәселеннән соңыннан зур галимнәр, сәнгать һәм сәнәгать эшлеклеләре чыга. Мөхәммәтгалинең туганнан туганы Җиһанша Усманов Казанның беренче гильдияле сәудәгәре, атаклы меценат. Ул православие әһелләренең гаять көчле каршылыгын җиңеп, Болак артында ике катлы мәһабәт мәчет һәм мәдрәсә төзетә, мәчет-мәдрәсәнең барлык чыгымнарын үз өстенә ала. Ш.Мәрҗани аның изге гамәлләре турында сокланып яза. Әлеге мәчет һәм мәдрәсә бүген дә эшли, динебезгә хезмәт итә. Оренбургның абруйлы бае булып әверелгән Хәйретдин Гайнетдинов та үзенең игелекле эшләре белән авылдашлары куңелендә якты истэлеклэр калдыра. Ул авылда мәдрәсә төзетә, аңа мөгаллим яллый, авылның зиратын коймалый, төзеклендерә, Шушма елгасы аша күпер салдыра. Авылга кайтканда ул өлкэннэргэ затлы түбэтэйлэр, карчыкларга шәлләр өләшә торган була, мохтажларга ярдәм итә. Хәйретдин бай Оренбургның үзендә дә шушындый игелекле эшләре белән шөһрет казана. Аның Оренбургта банк тотуы, казах далаларыннан тире җыеп, шуның белән сату итуе турында сөйлиләр.
Ибраһим Габделкәримов үзенең өч улы Давыт, Сөләйман һәм Муса белән Семипалат сәүдәгәрләр гильдиясенә керә. Ал ар шулай ук казах якларында эш йөрткәннәр.
Латыйп Карабаев һәм Гарифулла Хәсәнәв авылда һәм Бөрбашта кибетләр тотканнар. Шәйхетдин Гайнетдинәв авылның күренекле бае була, аның мануфактура сәүдәсенең еллык әйләнеше 2000 сумнан артып китә. Салавычта тегермән, Малмыжда кибет тоткан, Чепья базарында киң сату иткән Гафур Хөсәенәв зур байлык туплаган. Гарифулланың энесе Зиннәтулла Хәсәнәв сабын кайнату белән шөгыльләнгән, тегермән тоткан. Киң колач белән яшәргә омтылган әлеге байның өч хатыны, аларда сигез ба ласы булган. Элеге байларның күбесе ревәлюция алды елларында ниндидер сиземләү белән гаиләләрен алып авылдан чыгып качалар, калганнары репрессияләнә. Күбесенең нәселләре бүген дә элекке совет иленең төрле почмакларында дәрәҗэле кешеләр булып гомер кичерәләр.
Татар һәм башкорт халкының Пугачев исеме белән бәйле 1773-1775 еллардагы азатлык көрәше ельязмасында да Кариле исеме бар. Бу турыда профессор С. Алишевның «Татары Среднего Поволжья в Пугачевском восстании», язучы В. Имамовның «Сәет батыр» һ.б. китапларда киң языла. Пугачевның полковнигы булып әлеге көрәш тарихына иң батыр һәм иң эзлекле, тугрылыклы җитәкче буларак кереп калган Кукмара районының Пычак авылы егете Мәсәгут Гомәров гаскәрендә Кариле, Пүскән, Норма, Көек, Курмала, Кили авыллары крестьяннары да күп була. 1773 елның декабрь ахырында капитан Г. Кардашевский командалыгындагы патша гаскәре белән баш күтәручеләр арасында Кариле авылы янында рәхимсез бәрелеш була. Кариле байлары, баш күтәрүчеләрнең әйдәмәннәрен алдап кулга төшереп, патша җәлладларына бирүдә актив катнашалар. Элеге бәрелеш вакытында әсир ителгән 38 крестьянның күбесе асыла һәм атыла. Алар әлеге азатлык көрәшенең беренче корбаннары булалар.
Кариле авылы егете Габделгани Сәләйманәв Беренче бөтенденья сугышында катнашып, батырлыклары өчен солдат батырлыгының иң юга ры бүләге саналган Георгий тәресенең (Георгиевский крест) ике дәрәҗэсе белән бүләкләнә. Ибраһим Камалов Гражданнар сугышында революция казанышларын яклый.
1918 елда авылда ярлылар комитеты төзелә. Бу - авылдагы халык сайлаган беренче совет органы. Аңа башта Тариф Ибраһимәв, аннан соң Кәрим Низамиев җитәкчелек итәләр. Авылның беренче коммунисты Габделхак Гыйззәтуллин. 1929 елда күмәкләшү хәрәкәте башлана. 1930 елда 18 хуҗалык берләшеп «Кызыл ил» исемле колхоз төзиләр. Аның рәйсе итеп нәкъ менә Габделхак Гыйззәтуллин сайлана. 1918 ел ахырында авыл Советы оеша. Аның беренче вәкилләре Галимжан Шәрифжанов, Йосыф Закиров, Хәбибулла Гайнуллин. Рәислек вазыйфаларын Г. Шәрифжанов башкарган.
[bookmark: _GoBack]Авылда яшьләрнең йогынтысы зур була. Алар халыкны агарту, наданлыкны бетерү өчен күп көч куялар. Яшь культармеецларның берсе Хәй Сөләйманов була. Ул колхоз оештыруны башлап йөручеләрдән. Мәгъмурә Мөхемметшина 1924, Габделхәй Гафаров, Фәриха Фатыйхова 1925 елда ук комсомолга керәләр. 1928 елда комсомол ячейкасы төзелә. Беренче комсомоллар арасында шулай ук Гали Ризванов, Лотфулла Мортазин, Миңлегөл Сибәгатуллина, Мәгъмурә Ризвановалар була. Ә ячейканың беренче секретаре Сәйдә Вәлиуллина. Беренче комсомолларның берсе Гарифжан Йосыпов Балтач волосте комсомол ячейкасын оештыручы һәм аның беренче секретаре була. Комсомоллар 1930 елда Нәкыйп Дәминәв йортында кызыл почмак ачалар, шушында түгәрәк оештырып, концертлар әзерлиләр, спектакльләр өйрәнәләр. 1935 елда Норма авылында клуб ачы- лгач Норма яшьләре белән бергәләп «Галиябану» драмасын куялар. 1937 елда беренче мәртәбә «телсез» кино күрсәтелә. 1951 елда 850 данә китап фонды белән китапханә ачыла.
Революциягә кадәр ук эшләгән мәктәп-мәдрәсә, үзенең эшен дәвам итеп, 1919 елдан беренче баскыч совет мәктәбе булып эшли башлый. Революция еллары алдыннан анда Габбас исемле егет укыта. Алдынгы карашлы, киң мәгълуматлы бу хәлфә балаларга дин нигезләреннән тыш киң дөньяви мәгълумат биргән. Габдрәуф хәзрәтнең улы җэдиди иманлы Мөхәммәтҗан дәресләр бирә. Аның хатыны Малмыж кызы булып, мәктәптә балаларны яшерен генә рус имлясы белән укырга-язарга өйрәткән дип искә алган авыл өлкәннәре. Совет мәктәбенең беренче укытучылары да әнә шулар булган.
1931 елда оешып, вакытлыча Балтачта урнашып торган машина-трактор станциясе (МТС) та, яңа идарә бинасы, ремонт мастерское һәм ягулык саклау-җибәру базасы төзелгәч, 1932 ел- да Карилеге күчеп урнаша. Аның беренче директоры Комзавод авылыннан Гани Галиев була.
Беек Ватан сугышына авылдан 152 егет китэ. Аларның 74е туган якка әйлэнеп кайтмый. Билгеле, бу тулы саннар түгел. Бүген аларның тулы исәбен булдыру инде мөмкин дә түгелдер. Эмма әлеге саннар да ил азатлыгының халкыбыз биргән нинди корбаннар хисабына яулануын ачык күрсәтә. Моның өстенә тылда калганнар кичергән иләмсез газапларны да өстәсәң, халкыбызның батырлыгына, түземлегенә таң калырлык. Норма һәм Кариле авылы кешеләре сугышның иң аяусыз беренче елларында афәттән качып килгән 129 эвакуацияләнүчене дә үз канатлары астына алып, аяусыз үлемнән саклап калганнар. Бу аларның тагын бер бәяләп бетергесез фидакарьлеге.
Кариле егетләре Наил Гозәеров, Илдар Тажиев, Фидаил Йосыпов Эфганстан җиренде барган сугышларда катнашалар. Фидаил Йосыповның шундагы батырлыклары «Сугышчан хезмәтләре өчен» медале белән бәяләнде. Газинур Галиев, Наил Нәфыйкәв, бертуган Рамил һәм Рәмис Ра- мазановлар, Алик Хөснетдинов Чечен Республиасындагы сугыш хәрәкәтләрендә катнаштылар. Шәхси фидакарьлекләре өчен Рамил Рамазанәв икенче дәрәҗә «Ватан алдындагы хезмәтләре өчен» орденының медале, Газинур Галиев «Батырлык өчен» медале белән бүләкләнделәр. Әнәс . Ганиев Чернобыль атом электростанңиясендәге авариянең афәтле нәтиҗәләрен бетерү операөиясендә катнашты.
Авыл кешеләре 1930 елда Гайфетдин Ибраһимәв йортында беренче мәртәбә радио тыңлыйлар. 1957 елда өйләрдә электр лампалары кабына. 1963-1965 елларда сууткәргеч трубалар сузыла. 1997 елда водопровод челтәре авыл янындагы чишмәгә тоташтырыла Һәм авыл йортларына чишмә суы килә. 1960 елдан баллонлы газдан файдалана башлыйлар. 1990-1991 елларда йортлар табигый газ челтәренә тоташтырыла. Бу эшкә Рифкат Сөләйманов җитекчелек итә. 1961 елда Васыйл Зыятдинов йортында телевизор күрсәтә башлый. 1996 елда авыл аша үтә тәрган Казан - Пермь юлына асфальт түшәлә. 1988 елда шушы юлда Норма елгасы аша тимер-бетон күпер төзелә. 1987 елда шундый ук күпер Норма - Чепья юлында Шушма елгасы аша да салына. Авыл аша төрле юнәлешләрдә йөруче күпсанлы автобус маршрутлары уза.
2008 елның башына авылда 415 хуҗалык бар, 1305 кеше яши. Норма авылы белән ике арада урта мәктәп, мәдәният йорты, китапханә бар, кибетләр челтәре, хезмәт күрсәту объектлары урнашкан. Җаваплылыгы чикләнгән Тимирязев исемендәге җэмгыятьнең зур сөтчелек комплексы, техника мастерское, районның эре предприятиеләре урнашкан. Авыл елдан-ел усә, яңара, төзекләнә.







